
25 September 2008  
 
1.  Naamsverandering
1.1  Leraars:  gee asb onderstaande deur aan gemeentelede
Die bestuur van die Noordelike sinode van die NG Kerk het met ontsteltenis kennis geneem van die stadsraad van Tshwane se voorneme om ’n beduidende deel van die stad se straatname te verander.  

Ons het begrip daarvoor dat van die huidige straatname vir sommige lede van ons bevolking aanstoot gee.  Ons besef ook dat vorige regerings dieselfde prosesse gevolg het. 

Ons verklaar daarom dat hierdie ontsteltenis nie voortspruit uit ’n politieke of selfs kulturele motief nie, maar uit ons ernstige kommer oor die ekonomiese en morele gevolge wat die huidige proses vir al die inwoners van die stad kan inhou.

As motivering die volgende: 

·     Onafhanklike instansies beraam dat die finansiële koste van dié naamsveranderings  tot een miljard rand kan beloop;

·     Die meeste van die inwoners van die stad kry finansieel swaar;

·     Daar is ’n groeiende armoede onder alle bevolkingsgroepe in die stad; 

·     Daar is ’n algemene onvergenoegdheid onder die publiek oor die gehalte van munisipale dienslewering wat onder andere teruggevoer kan word tot finansiële beperkinge in die raad se begroting;

·     Hierdie proses kan die verskillende bevolkingsgroepe net verder polariseer.

Ons doen ’n beroep op:

1.  Die stadsraad om kennis te neem van die demoraliserende uitwerking van die voorgestelde naamsverandering, om met wysheid  te bestuur en om die proses te beëindig;

2.  Alle lede van die raad wat hulle Christenskap bely, om die proses om eties-morele redes teen te staan;

3.  Alle inwoners van die stad om op verantwoordelike en wettige wyse weerstand te bied teen die proses.

Terwyl bogenoemde van toepassing is op die huidige proses in Tshwane/Pretoria oordeel ons dat dit ook geld vir ander dorpe waar soortgelyke  naamsveranderinge oorweeg word.

In dit alles bly ons droom vir die stad: “.. en sy naam moet van vandag af wees: Die Here is daar.” – Esegiël 48:35 

Johan Pienaar
Voorsitter Noordelike sinode NG Kerk


2.  Sinode 2008
> Die sinode is verby, maar die praat nog lank nie.  Die taakspan is nog besig om die response te verwerk.  Met verloop van tyd sal ons die inligting deurgee.
>  Weer eens baie dankie aan almal wat gehelp het om van hierdie sinode ’n besondere ervaring te maak.  Dit was veral lekker om die samewerking wat ons van oraloor gekry het te beleef.
>  Baie dankie ook dat almal so mooi saamgewerk het met die ryery.  Daar was min gevalle waar persone nie saamgery het nie.  Dit is een van die groot faktore wat dit moontlik gemaak het om binne die begroting te bly.
>  Die papierwerk begin einde se kant toe staan.  Ons hoop om die Handelinge teen die einde van September by die drukkers af te laai.  Ons gaan min boeke met die Handelinge druk – letterlik net een per gemeente en dan ’n paar ekstra – maar ons beplan om alles wat by die sinode aangebied is op DVD/CD uit te gee.  Daar sal waarskynlik twee diskette wees – een ’n CD met die geskrewe goed – die opgedateerde Kerkorde en Bepalings inkluis – en ’n DVD met die dinge wat prentjies vra.  Die stel behoort ongeveer R20,00 te kos.  Die boeke sal helaas baie meer kos.
>  Die notule en besluiteregister is gereed.  Ons beplan nie om dit apart uit te stuur nie omdat die volledige handelinge hopelik gou beskikbaar sal wees.  Dit is egter op aanvraag by Hermien beskikbaar.
3.  Sinode 2008 - 'n bring-hoop-storie
Die 45 gebreide teddiebere wat tydens die sinode gebruik is as hulpmiddels by die tafelbesprekings het 'n nuwe huis gevind by Huis Talje vir fisiese- en verstandelikgestremde kinders in Bela-Bela.  Lees die onderstaande briefie wat ons ontvang het:
********************************************************************************************
Liewe Ds Jacques
 

Wat 'n wonderlike voorreg vir Huis Talje om 45 spesiale gebreide teddiebere  te ontvang. Die doel van die teddies verneem ek was om die dominees tydens die sinode te bemoedig wanneer hulle gevleulde woorde wou spreek.

 

Ons weet dat die sagte lyfies van die teddies hulle bemoedig het maar dat hulle te skaam was om hulle in te pak.

 

Aan al die gemeente dames wat hulle met soveel liefde gemaak  het wil ons 'n lekker vet drukkie stuur.

 

Die  38 kinders hier by Huis Talje is almal dou druppels van God en die teddies lekker drukbaar vir handjies wat nie altyd so stewig kan vat nie. Die helder kleur stimuleer ook die ogies.

 

Ontvang hiermee ons dankbare hart vir hierdie tasbare blyk van diensbaarheid.

 

Sonja Rautenbach 

Maatskaplike werker en Hoof

Tel: +27(14)736 5198
Fax: +27(14)736 5188

E-mail: taljehome@telkomsa.net
Website: www.talje.co.za
********************************************************************************************
4.  Lente-Ekspo
Die Taakspan Vrouebelange bied op Saterdag 18 Oktober 2008 om 09:00 by NG Overkruin weer 'n wonderlike geleentheid aan vir gemeentes om hul lidmate se gawes te ontgin en verder te ontwikkel - daar gaan 4 tema-besprekings aangebied word.  
Dr Johann Symington gaan optree as spreker en die tema is "God se Gees herstel / vernuwe / verras!"  
Volledige inligting en 'n inskrywingsvorm is reeds aan elke leraar en gemeentekantoor deurgestuur, met die versoek om hierdie geleentheid so wyd as moontlik deur te gee.  
>> Navrae : skakel gerus vir Hermien [012-440 6525] - onthou die sluitingsdatum is 13 Oktober 2008!
  

5.  Spiritualiteitsretreat
Hiermee net weer 'n herinnering aan die retreat wat gedurende 27-29 Oktober 2008 by Good Shepherd Retreat Centre aan gebied word.  Dit word deur dr Willem Nicol gelei.  >>  Daar is nog enkele plekke beskikbaar.  >>  Skakel gerus vir Hermien by 012-440 6525 en bespreek nou!! 

 

6.  Zimbabwe Vrouedienskonferensie
Arista Mouton, Taakspan - Vrouebelange Noordelike Sinode skryf soos volg:  Wat 'n wonderlike belewenis was die Zimbabwe Vrouediens konferensie nie!  Vanaf 18 - 21 Augustus woon 119 persone die konferensie te Resthaven, buite Harare, by. Die tema: "Choose to live like Christ" is aangebied deur Deon du Preez, predikant uit die UACF met 'n bediening in Kadoma. Iemand wat uit ervaring kon praat en mense kon aanmoedig om te midde van die krisis aan God van te hou, op Hom te vertrou. Hy het ook mense aangespoor om met 'n hart van versoening na gemeentes terug te gaan. Hy het ook gesê dat Christene 'n verskil moet maak in hierdie tyd. Ons is die LIG - mense van God staan uit in tye van nood en krisis !
 

Resthaven bestaan uit verskeie huisies en hier kon ons saam kuier, Bybelstudie hou en na mekaar se stories luister. Ons kon saam met Sheri Breytenbach deel hê aan die "Praise and Worship" en Woensdagaand dinee en nagmaal hou.
 

Die boodskap van die konferensiegangers aan die kerk in S.A.is een van DANKBAARHEID. Gaan terug en sê dankie vir elkeen se bydrae om dit alles te kon moontlik maak. Dankie vir kospakkies, vir gebede, dankie vir alles wat die kerk vir ons doen. Ek het by hierdie mense geleer wat opregte dankbaarheid is, wat vrede en vreugde te midde van ongelooflike krisisse is, wat dit beteken om werklik van die Here afhanklik te wees, wat dit beteken om werklik vir mekaar om te gee en met mekaar te deel. Hier word hande gevat en as Christene die liefde van God gewys ! 
 

Getuienisse wat gelewer is sluit o a. in: Forgiveness for the people; Don't keep record of the bad things, forgive and let it go; It is amazing to see how God provides; Pray for your enemies; This conference is just what we needed in these diffucult times; God is the CEO !
 

Mag Hy gee dat daar spoedig 'n oplossing sal kom vir hierdie pragtige land en sy mense.

7.  NG Universiteitsoord Eerstejaarskampe 2009  >> Teken solank hierdie datum aan! 
NG Kerk Universiteitsoord bied elke jaar eerstejaarskampe aan vir alle nuwe eerstejaarstudente aan die Universiteit van Pretoria. Volgende jaar se kamp word beplan vir 12 tot 16 Januarie 2009. Daar is jaarliks so 1000 eerstejaars wat saam met ons kom kamp, en ons glo dat dit sal bly groei. Dit bied die nuwe eerstejaar, onder andere: ‘n eerste voorsmakie van die studentelewe op Tuks, ‘n geleentheid om nuwe vriende te maak, hope sports, geestelike groei, sport en ontspanning, ‘n gebalanseerde kampprogram, gespreksgroepe gebasseer op die Bybel en aktuele vrae, en gee baie antwoorde op die vrae wat ‘n nuwe student het voordat die klasse begin. Ons gee hul dus begeleiding en vaardighede om die nuwe wêreld van Universiteit te betree en het terselfdetyd hope pret!

Daar is gevind dat die studente wat ons kampe bywoon baie gemotiveerd en vol energie is as dit by die aanvang van koshuisaktiwiteite kom, ook het die kamp ‘n positeiwe invloed op die koshuisstudente  deurdat dit die eerstejaars gerusstel oor wat vir hulle voorlê en hul toelaat om hul fokus op God te hou wanneer die tyd begin druk. Dit stel hulle ook in staat om hul mede studente te ondersteun en motiveer.  Volledige inligting sal eersdaags deurgegee word.
  
8.  Bybelmedia nuus
Hierdie week kom die tydskrifte en die hulpmiddels vir leraars aan die beurt.
 
9.  Openbare debat
Hiermee ‘n vriendelike uitnodiging aan alle lidmate, predikante en ander belangstellendes:  op Dinsdagaand, 7 Oktober, vanaf 19:00 lewer prof Piet Naude (bekende spreker van die Universiteit van Port Elizabeth) ‘n praatjie oor Is daar ‘n Kernteologie?

Hierdie geleentheid vind plaas by die kerkgebou van Universiteitsoord (hoek van Duxbury en Heroldstraat, Hillcrest.

Geen toegang word gevra. Hierdie is ‘n deel van die jaarlikse Lentekonferensie wat vanaf  7 tot 9 Oktober plaasvind - dit egter die openbare deel.
 >>  Vir meer inligting skakel: dr. Flip du Toit by 012-4202892.
>>  En het jy al vir die Lentekonferensie ingeskryf?  Onthou dat nie-predikante net so welkom is!

10. Gemeente- en Kollega-nuus
*  Nuwe kollegas: 
Sesmylspruit:  Louis Fourie (Jeugleraar)

Thabazimbi: Johan Marais (vanaf Januarie 2009)

*  Vakature:  Waverley gemeente is op soek na 'n voltydse medeleraar.  Doen navraag by Gerrit Cloete (082 334 8641 of gerrit@noordsin.co.za).

11.  Ten slotte
1)  Skoolkalender
2009 :  14 Januarie - 27 Maart;  15 April - 26 Junie;  20 Julie - 23 September;  5 Oktober - 11 Desember






